
Baṅgladiso̠m  Be̠nao̠re̠n
Kạrigo̠laḱ Janam Mãhã!
17 March mãhã do̠ tahẽ kana joto jug khonaḱ́ re̠n Maraṅ
birbanṭa,  Baṅgladiso̠m  e̠to̠ho̠ṕre̠n  Kạrigo̠l,
Jạtiyạri  ko̠re̠n  Apat  Bo̠ṅgo̠bondhu  She̠kh  Mojibur
Rahmanaḱ Janam Mãhã. Diso̠m re̠do̠ nit hõ sae̠ se̠rma
(100) re̠aḱ ae̠ma le̠kan disạ se̠ uihạr ruạṛ lạgit́
manao̠ ganao̠ calaḱ kana. Me̠nkhan ne̠s do̠ ho̠yo̠ḱ kana
uniaḱ sae mit́ se̠rma (101) Janam Mãhã. 

Ae̠ma dhao̠ do̠ ạt hoe̠ le̠n tińa 32 no̠mbo̠r Dhanmonḍi
re̠ me̠naḱ Bo̠ṅgo̠bondhu She̠kh Mo̠jibur Rahmanaḱ o̠ṛaḱ
ńe̠l lạgit́. Tinạḱ dho̠m iń hiri akada  unạḱ dhao̠ ge
ar hõ ae̠ma le̠kan baḍae̠ re̠aḱ iń as jo̠ṅ akana. Ạḍi
sạri je̠, uniaḱ dhạrti jiṅgi re̠aḱ ae̠ma do̠ baḍae̠
jạruṛ  me̠naḱa.  Ente̠t́  uniaḱ  kạmi  ho̠ra,  haro̠n,
ko̠sṭo̠, harkhe̠t sase̠t se̠ć te̠ ae̠ma sikhnạt do̠ bon
ńam daṛe̠aḱa.

O̠nka ge August Cando̠ re̠aḱ 25 tạrik 2016 se̠rma ạt ho̠y
le̠n tińa Gopalgonj jilạ re̠aḱ Ṭoṅgipaṛa jạtiyạri
re̠n  Baba  Bo̠ṅgobondhu  She̠kh  Mojibur  Rahmanaḱ  to̠pa
jae̠ga  hiri  lạgit́.  No̠a  hiri  re̠ye̠  tahẽ  kana
Baṅgladiso̠m  Santalko  re̠n  Maraṅ  o̠no̠liạ,  khạndri
hudisan,  national  news  paper  sakam  re̠n  columnist,  12
go̠ṭe̠n Puthiye o̠l akat́ ạḍi Mano̠tan Mithusilak Murmu.

Baṅgladiso̠m re̠aḱ ạḍi ato o̠ṛaḱ Ṭuṅgipaṛa re̠ye̠
janam le̠na She̠kh Mo̠jibur Rahman. Ạḍi jeleń o̠kte̠ hul
ar  lạṛhại  talate̠  mit́  din  Baṅgladiso̠m  re̠aḱ
phurgạle̠ hame̠ṭ ạgu le̠da. Manwako jo̠to̠ le̠kan e̠ṭke̠
ṭõ̠ṛe̠ khon rukhiạko lạgit́  ar suluk hame̠ṭ lạgit́
aćaḱ  jiwi  alae̠  kate̠t́  Baṅgladiso̠m  re̠n  maraṅ
kạrigo̠l  se̠  be̠nao̠ić  ar  go̠ṭa  dhạrtire̠  uniaḱ
o̠po̠ro̠m do̠ ḍam ḍạhir e̠na. 

Calao̠e̠n se̠rma do̠ tahẽ kana Maraṅ Ạyurićaḱ  sae̠ 100
se̠rma  janam  mãhã.  Go̠ṭa  se̠rma  ae̠ma  le̠kan  hudis
bundisko se̠le̠t́ ae̠ma manao̠ ganao̠ do̠ hoe̠ purạu e̠na.
Dhạrti re̠ maraṅ mũhin muskil Corona le̠kan ro̠g he̠ć
paṛao̠ e̠nte̠, ạḍi ae̠ma manao̠ ganao̠ se̠ program ko do̠
baṅ hoe̠ purạu le̠nte̠ ne̠s 2021 se̠rma re̠aḱ 16 tạrik
dhạbić  sae̠  se̠rma  Mojib  Mãhã  me̠nte̠  ae̠ma  le̠kako
manao̠  ganao̠  kana.  No̠nkan  manao̠  ganao̠  program  kore̠
ae̠ma diso̠m re̠n diso̠m mukhiạko se̠ Maraṅ Montriko he̠ć
se̠ṭe̠r akana Mojib Mãhã manao̠ ganao̠ re̠ se̠le̠do̠ḱ ar
uniaḱ dhạrti jiṅgi khe̠mao̠ uihạr ruạṛ lạgit́.  

Kho̠kha bạbu Boṅgo̠bondhu She̠kh Mojibur Rahman do̠ 1920
se̠rma re̠aḱ 17 tạrik March cando dhạrti te̠ye̠ upe̠l
le̠na. Uniaḱ no̠a janam mãhã do̠ diso̠m re̠n Gidrạko
mãhã  se̠  jạtiyo̠  shisu  dibos  me̠nte̠ko  ganao̠  manao̠
ạgue̠da.

Amdaj  bar  sae  200  se̠rma  iṅgre̠j  aḱ  ko̠clo̠n  khon
bańcao̠ḱ  lạgit́  Bharo̠t  diso̠m  re̠  jo̠lo̠k  kan
o̠kte̠re̠ge dhạrti te̠ye̠ upe̠l le̠na Shekh Mojib. E̠ṭaḱ
diso̠m Bharo̠t jakat re̠ janam kate̠t́ hõ She̠kh Mojib do̠
huḍiń khon ge̠ye̠ ńe̠l ạgu akada jomidar, talukdar ar
sudkho̠r mahajo̠naḱ ko̠clo̠n ar harkhe̠t sase̠t. Manwakoaḱ
duk  bhabnako  ńe̠l  kate̠t́  ge  o̠nkoaḱ  rukhiạ/muktiko
lạgit́  o̠lo̠ḱ  paṛhao̠ḱ  kan  jiṅgi  khonge  lạṛhại
kate̠t́  ạidạri  hame̠ṭ  lạgit́  apnaraḱ  jiwi  alae̠
lạgit́e̠ sopro̠t akada.



Iṅgre̠jaḱ  haro̠n-ko̠clo̠n  khon  bańcao̠ḱ  lạgit́  1947
se̠rma Bharo̠t diso̠m phurgạl/sạdhin le̠nre̠hõ baṅgaliko
ce̠tan re̠ ạḍi ae̠ma haro̠n-ko̠clo̠n do̠ tahẽ le̠ngea.
Pakisthan diso̠m re̠nko hõ e̠to̠ho̠ṕ khon ge Baṅgali ko
ce̠tan re̠ ạḍi ae̠ma le̠kan ko̠clo̠n do̠ko calao̠ akada.

No̠nkan ko̠clo̠n khon rukhiạ lạgit́ ge baṅgali ko do̠
ro̠pha ruạṛ lạgit́ ko te̠ar akana. Ạḍi jeleń o̠kte̠
lạṛhại se̠ pańja kate̠t́ ge Shekh Mojib do̠ Baṅgaliko
te̠ar tahẽn lạgit́e̠ udgạu le̠t́ koa, o̠nate̠ o̠na re̠aḱ
jo̠ do̠ ńe̠l le̠na 1971 se̠rma re̠aḱ maraṅ lạṛhại
se̠ćte̠. 1971 se̠rma re̠aḱ 7 march do̠ tahẽ kana aćaḱ
maraṅ sabha se̠ ro̠po̠ṛ je̠, te̠ar tahẽn pe̠ lạṛhại
re̠  phe̠ḍo̠ḱ  lạgit́.  Niạ  dho̠m  re̠aḱ  lạṛhại  do̠
aboaḱ phurgalo̠ḱ/sạdhino̠ḱ re̠aḱ lạṛhại, niạ dho̠m
re̠aḱ lạṛhại do̠ aboaḱ suluk/mukti re̠aḱ lạṛhại,
ape̠ ṭhe̠n ce̠t́ ko me̠naḱa, o̠nako ante̠ ge bin bilo̠m
te̠  te̠ar  tahẽn  pe̠,  e̠nte̠  iń  apeko  lạṛhại  re̠
phe̠ḍo̠ḱ lạgit́ hukum bạń lại daṛe̠ ape̠re̠hõ, ape̠
do̠ pe̠ lạṛhại tabo̠na, e̠nte̠t́ no̠a lạṛhại do̠ apnar
lạgit́  do̠  baṅ;  bicko̠m  no̠a  lạṛhại  do̠  diso̠m
phurgạl/sạdhin  re̠aḱ  lạṛhại  ho̠yo̠ḱa.

Bo̠ngobondhu aḱ no̠nkan maraṅ hukum e̠mo̠ḱ te̠ jo̠to̠
jạtiyạriko, juạnko, sipạhiko, palṭo̠nko ae̠ma sãhãs
se̠ ke̠ṭe̠ć mo̠n do̠ ko ńam le̠da. No̠a lạṛhại re̠
phe̠ḍo̠ḱ lạgit́ jiwi alae kate̠t́ ko lạṛhại le̠na.
Pạhil do̠ march  cando̠ re̠aḱ 26 tạrik re̠aḱ pạhil
se̠taḱ  o̠kte̠  32  nombor  Dhanmonḍi  o̠ṛaḱ  khon
Baṅgladiso̠m Sạdhin re̠aḱ doe̠ lại so̠do̠r le̠da.

Pon go̠ṭe̠n mise̠ra ar bar boe̠ha talare̠ She̠kh Mojibor
do̠ te̠sar nombo̠r re̠n ko̠ṛa. 7 se̠rma ume̠r re̠ge uni do̠
so̠r re̠ me̠naḱ Gimaḍaṅga So̠rkari Primary School re̠ye̠
bho̠rti le̠na. Inạ tayo̠m uni do̠ Madaripur Islamia High
School, Gopalgonj Sorkari Pailot school ar mucạt́ re̠do̠
Gopalgong Mission School re̠ye̠ paṛhao̠ le̠na.



1942 se̠rma do̠ Meṭrik pass kate̠t́ ce̠tan class se̠ć
paṛhao̠ lạgit́ Kolkata re̠ me̠naḱ Ạḍi ńutuman Islamia
college  re̠  paṛhao̠  e̠ho̠ṕ  lạgit́e̠  bho̠rti  e̠na  ar
college re̠aḱ ho̠sṭe̠l regeye̠ thamgaḍi e̠na. 1946 se̠rma
Shekh Mojib BA doe̠ pass ke̠da. Uni do̠ Islamia college
students  forum  re̠n  general  secretary  hisạb  te̠ye̠  jit
le̠na. 1946 se̠rma jạtiạriko talare̠ lạṛhại re̠ Suluk
do̠hoe̠ lạgit́ ạḍi gạkhuṛ ar sãhãs se̠le̠t́e̠ tahẽ
kana Shekh Mojibur Rahman.

1947 se̠rma Bharo̠t hạṭiń tayo̠m uni do̠ Purub baṅgla
te̠y he̠ć e̠na. Inạ tayo̠m Dhaka University re̠ ạn/Law
department re̠ye̠ bhorti e̠na. Dhaka University re̠ te̠sar 3
ar  po̠naḱ  4  ho̠rare̠  kạmi  kanko  aḱ  hul  re̠hõ  mit́
mo̠ne̠n se̠le̠t́ onko so̠ṅge̠ye̠ tahẽ kana.

Ạyur  re̠aḱ  te̠  bar  hạṭiń  lạgit́  Pakisthan  re̠n
E̠to̠ho̠pić Mohammod Ali Jinnah Purub baṅgla te̠ye̠ he̠ć
le̠na  Urdu  do̠  diso̠m  re̠  ro̠po̠ṛ  lạgit́  aso̠l
pạrsi/bhasha/language  ho̠yo̠ḱa  me̠nte̠ye̠  lại  so̠do̠r
ke̠da, No̠a ańjo̠m kate̠t́ me̠taḱ me̠ Purub Pakistan re̠
o̠lo̠ḱ paṛhao̠ḱ kan baṅgla gidrạko do̠, ạḍi jo̠rte̠
ar mit́ mo̠nte̠ jo̠to̠ students ko do̠ko raṅgao̠ e̠na ar
maraṅ Hul ko e̠ho̠ṕ ke̠da. Maraṅ Hul e̠ho̠ṕ khạtirte̠
Shekh  Mojibur  Rahman  ce̠tan  re̠  arhõ  e̠ho̠ṕ  e̠na
hajot/jạil  ar  ko̠clo̠n.

Rajạri khạtir te̠ uni do̠ mit́ jug ce̠tan hajo̠t re̠ye̠
tahẽ kana. Bar dho̠m do̠ ho̠ṭo̠ḱ re̠ babe̠r te̠ to̠l
kate̠t́  go̠ćko  le̠kan  maraṅ  muskil  ho̠ye̠  ńe̠l  daram
akada,  18  dho̠m  do̠ye̠  hajo̠t  ocole̠na.  Pakistan  re̠n
ko̠clo̠nko  ce̠tanre̠  ạidạri  hame̠ṭ  lạgit́  Hul  ar
Lạṛhại e̠ho̠ṕ re̠n maraṅ ạyurić doe̠ tahẽ kana ar
lạṛhại  lạgit́  jạtiạriko  birbanṭa/Muktijoddhae̠
be̠nao̠ le̠t́ koa.

1952, 54, 62, 66 le̠kan hul ar 69 re̠aḱ gono obhurthan 70
re̠aḱ election haprao̠ re̠ jit do̠ jo̠to̠ baṅgalikoaḱ hul



re̠aḱ maraṅ mit́ Itihãs se̠ e̠to̠ho̠ṕ kana. Ar no̠a hul
re̠n gạkhuṛ ạyurić doe̠ tahẽ kana Shekh Mojibur Rahman.
1969 re̠ hul lạṛhại bhitrite̠ hajo̠t khon oḍoḱ tayo̠m
uni do̠ Boṅgobondhu hisạb te̠ ńutum do̠ ḍam ḍạhie̠n
tae̠a.

Sạdhino̠ḱ re̠aḱ hul lạṛhại re̠ jit kate̠t́ Pakisthan
re̠aḱ hajo̠t khon jạtiạrire̠n Baba Bo̠ṅgobondhu Shekh
Mojibur Rahman do̠ mukti ńam kate̠t́ 1972 se̠rma 10 January
nijaḱ diso̠m te̠ye̠ ruạṛ he̠ć e̠na. Diso̠m re̠ he̠ć
kate̠t́ hul lạṛhại te̠ dhaṅ dhaser akan Baṅgladiso̠m
be̠nao̠ se̠ jut ruạṛ se̠le̠t́ diso̠m calao̠ lạgit́ arhõ
aćaḱ jiṅgi khe̠maoe̠ e̠ho̠ṕ ke̠da.

Bo̠ṅgobondhu Shekh Mojibur Rahman do̠ diso̠m re̠ ho̠ṛko
kạuḍi  se̠ć  te̠  ke̠ṭe̠ćko  lạgit́,  do̠sar  hul  doe̠
ho̠ho̠ ke̠da. Nui maraṅ Kạrigo̠l diso̠m be̠nao̠ić do̠
arhõ e̠ke̠n pe bo̠cho̠r tala re̠ge diso̠m te̠ju, ganḍra,
rajakarko do̠ mit́ kate̠t́ 1975 se̠rma re̠aḱ 15 august
cando  ńindạ  o̠kte̠  go̠ṭa  gharo̠ńj  re̠nko  do̠  ạḍi
haro̠n, harkhe̠t, sase̠t kate̠ko go̠ć o̠co̠ le̠na.

Ạḍi hahaṛa Bo̠ṅgobondhu Shekh Mojibur Rahman re̠n bar
kuṛi  do̠  diso̠m  barhe̠  re̠kin  tahẽ  kante̠  bako  go̠ć
daṛe̠aḱ kina. Noko te̠ju, ganḍra, rajakarko bako hudis
le̠da mit́ din nukin bar kuṛi modre̠ mit́ din diso̠m re̠
ruạṛ  kate̠t́  no̠nka  kin  kạmia,  se̠  no̠nkate̠  apataḱ
bicạr kin hoe̠ oco̠e̠ya do̠ o̠ko̠e̠ hõ bako aṭkar le̠da.
Ạkin re̠n go baba, boe̠hako se̠le̠t́ gharo̠ńj re̠ tahẽ
kan  jo̠to̠ko go̠ć oco le̠na ńindạ o̠kte̠, me̠nkhan nukin
kuṛi hote̠te̠ mit́ din o̠nko ho̠̣ṛko je̠ go̠ṭa dhạrti
re̠n ho̠ṛ samaṅ re̠ ạn/Law mano̠t kate̠t́ ho̠ṭo̠ḱ re̠
babe̠r te̠ to̠l kate̠ko go̠ć o̠co̠ḱa, no̠a do̠ tis hõ
baku hudis le̠da.

Te̠heńaḱ no̠a din Bo̠ṅgobondhu Shekh Mojibur Rahman re̠n
maraṅ  kuṛi  Prime  Minister  Shekh  Hasina  ạḍi  dil  ar
daṛe̠te̠ diso̠m doe̠ calao̠ be̠nao̠ kana. Diso̠m re̠ ae̠ma



mo̠ńj lahanti kạmiko do̠ ho̠yo̠ḱ kana. 1971 se̠rma re̠
lạṛhại  re̠  se̠le̠t́  le̠n  Santal  Muktijoddha  do̠ko
ńame̠t́  kana  to̠lo̠p  se̠  mano̠t  ar  o̠koe̠aḱ  o̠ṛaḱ
bạnuḱ uni doe̠ ńame̠t́ kana O̠ṛaḱ, arhõ dhạrti jiṅgi
khon jirạu o̠kte̠ re̠ ạḍi mano̠t se̠le̠t́ diso̠m re̠aḱ
jhạnḍi te̠ mano̠t se̠le̠t́ maṛiko po̠ṭo̠m e̠da. Noa do̠
Santal birbanṭa jạtiạrikan bon o̠na re̠aḱ ạḍi maraṅ
nạmuna kan gea.

Ạḍi mano̠tan Bongobondhu Shekh Mojibur Rahman am lạgit́
tahẽn kana ae̠ma sisirjạuić ṭhe̠n ae̠ma koe̠joṅ je̠mon
boge ge̠m tahẽn. E̠nte̠t́ amaḱ so̠na te̠ to̠l diso̠m do̠
be̠naḱ kana am re̠n ạḍi gạkhuṛ maraṅ biṭi diso̠m
mạjhi Shekh Hasina ho̠tete̠. Ar go̠ṛom gidrạtam Wazed Joy
do̠  digital  Baṅgladiso̠m  be̠nao̠  re̠n  kạrigo̠l  kanae̠.
O̠nate̠ alo̠m hudisa se̠ alo̠m bhabnaḱa je̠ amaḱ Kukmu ar
so̠na re̠aḱ baṅgla do̠ o̠ko baṛae̠ ho̠yo̠ḱ kana se̠
baṅ? Ame̠m ńe̠l oṭole̠t́ KUKMU do̠ purạuḱ kana.

